
	క.	
హేమాంగదభూపతి తన

భూమికిఁ బోవంగ బుద్ధిపుట్టి, విరక్తిన్

ఏమివిహారమునకుఁ జొర

కేమియు ననకున్న నింతి యిట్లనుఁ దనలోన్.

	క.	
ఏకాంతకాంతరూపమొ

యీకాంతుని నయనవీథి కిరవైనది, గా

కేకాంతంబునఁ గాంతల

కేకాంతులు నొఱపు సడల నిట్లుండుదురే!

	వ.	
అని యతనితెఱం గెఱుంగం దలంచి సవినయంబుగా నిట్లనియె.

	క.	
ఓనరనాయక భవదీ

యాననమునఁ దెలివి దోప, దాత్మయుఁ జింతా

ధీనం బైనది, యీగతి

నా నయహీనతనొ మజ్జనకుచేఁతలనో.

	వ.	
అనవుడు.

	క.	
నీవలన నప్రియం బొక

యావంతయు లేదు, భూతలాధీశుఁడు న

న్నేవలన నుదాసీనత

గావింపఁడు, వినుము నాదుగతి నలినాక్షీ!

	సీ.	
ఏను బొత్తుకురాక యెన్నఁడు నారగిం

        పనియట్టి రక్తు మజ్జనకుఁ దలఁచి

చెమట నెత్తురుగాఁగఁ జిత్తమ్మునఁ దలంచి

        యర్మిలిఁ బెనుచు మదంబఁ దలఁచి

నిముసంబు ననుఁ బాసి నిలువక యొడఁగూడి

        చరియించు మత్ప్రాణసఖులఁ దలఁచి

యెయ్యది పనిచిన నొయ్యఁ జేయుచు నాదు

        కనుసన్న మెలఁగుభూజనులఁ దలఁచి

